
					ఈ పుట అచ్చుదిద్దబడ్డది

సీ. భవ్యతారారూఢిఁ బదనఖంబులు మించఁ

దొడలు రంభారీతిఁ దొడరి యెంచ,

మేనావరస్ఫూర్తి మెఱుఁగుఁజన్ను లెసంగ

నాసల్ తిలోత్తమోన్నతిఁ బొసంగ,

హరిణీవిలాసత నక్షియుగ్మము వొంద

నళికముల్ చంద్రకలాత్మఁ జెంద,

నతనూర్వశిస్ఫూర్తి నలరి వేణిక లెచ్చఁ

దనులు హేమైకవర్తనను మెచ్చ,



తే. నహహ! నిర్జరనీరజాస్యావితాన

హారి సౌందర్యసంగతైకైకమాని

తావయవకాంతి సంపత్తి, నడరినిల్చు

సిరుల, నలరుదు, రబ్జకంధరలు వీట. 103



మ. అనిశాశేషఋతు ప్రసేవిత పురీంద్రారామపంక్తుల్, గళ

ద్ఘన సూనౌఘ పరాగపూగములఁ దోడ్తన్ సేతువుల్ దీర్చి, కీ

ర నికాయాస్యనికృత్త పక్వఫలనీరంబుల్ తగ న్నించు, నొ

య్యన పోషింపనొ! నందనాఖ్య మను నాకాక్రీడ మెల్లప్పుడున్. 104



సీ. జాలకమాలికాజాలంబు లెత్తుట

నుదుటుముత్యపుఁబేరు లొసఁగు మనుట,

సరసబంధూకగుచ్ఛముఁ జూపి కప్పుట

నలప్రొద్దు గ్రుంకఁగావలయు ననుట,

దళముగాఁ గెందమ్మిదళములు గూర్చుట

నీ మీఁద ననురక్తి నెగడె ననుట,

చికిలి సంపెఁగననల్ సెలిమిచే నిచ్చుట

గుఱుతు చంపకలతాకుంజ మనుట,

		 ఈ పేజీలో చివరి మార్పు 8 జూలై 2020న 04:43కు జరిగింది.

అదనపు షరతులు వర్తించవచ్చు.

